
Acharyapadavalambanastutih

આચાર્યપદાવલમ્બનસ્તુતિઃ

ઓમિત્યશેષવિબુધાઃ શિરસા યદાજ્ઞાં
સમ્બિભ્રતે સુમમયીમિવ નવ્યમાલામ્ ।

ઓઙ્કારજાપરતલભ્યપદાબ્જ સ ત્વં
શ્રીશઙ્કરાર્ય મમ દેહિ પદાવલમ્બમ્ ॥ ૧॥

નમ્રાલિહૃત્તિમિરચણ્ડમયૂખમાલિન્
કમ્રસ્મિતાપહૃતકુન્દસુધાંશુદર્પ  ।

સમ્રાટ યદીયદયયા પ્રભવેદ્દરિદ્રઃ
શ્રીશઙ્કરાર્ય મમ દેહિ પદાવલમ્બમ્ ॥ ૨॥

મસ્તે દુરક્ષરતતિર્લિખિતા   વિધાત્રા
જાગર્તુ સાધ્વસલવોઽપિ ન મેઽસ્તિ તસ્યાઃ ।

લુમ્પામિ તે કરુણયા કરુણામ્બુધે તાં
શ્રીશઙ્કરાર્ય મમ દેહિ પદાવલમ્બમ્ ॥ ૩॥

શમ્પાલતાસદૃશભાસ્વરદેહયુક્ત
સમ્પાદયામ્યખિલશાસ્ત્રધિયં કદા વા ।

શઙ્કાનિવારણપટો નમતાં નરાણાં
શ્રીશઙ્કરાર્ય મમ દેહિ પદાવલમ્બમ્ ॥ ૪॥

કન્દર્પદર્પદલનં કિતવૈરગમ્યં
કારુણ્યજન્મભવનં કૃતસર્વરક્ષમ્ ।

કીનાશભીતિહરણં શ્રિતવાનહં ત્વાં
શ્રીશઙ્કરાર્ય મમ દેહિ પદાવલમ્બમ્ ॥ ૫॥

રાકાસુધાકરસમાનમુખપ્રસર્પ-
દ્વેદાન્તવાક્યસુધયા ભવતાપતપ્તમ્ ।

સંસિચ્ય માં કરુણયા ગુરુરાજ શીઘ્રં
શ્રીશઙ્કરાર્ય મમ દેહિ પદાવલમ્બમ્ ॥ ૬॥

આચાર્યપદાવલમ્બનસ્તુતિઃ

યત્નં વિના મધુસુધાસુરદીર્ઘિકાવ  -
ધીરિણ્ય આશુ વૃણતે સ્વયમેવ વાચઃ ।

તં ત્વત્પદાબ્જયુગલં બિભૃતે હૃદા યઃ
શ્રીશઙ્કરાર્ય મમ દેહિ પદાવલમ્બમ્ ॥ ૭॥

વિક્રીતા મધુના નિજા મધુરતા દત્તા મુદા દ્રાક્ષયા
ક્ષીરૈઃ પાત્રધિયાઽર્પિતા   યુધિ જિતાલ્લબ્ધા બલાદિક્ષુતઃ ।

ન્યસ્તા ચોરભયેન હન્ત સુધયા યસ્માદતસ્તદ્ગિરાં
માધુર્યસ્ય સમૃદ્ધિરદ્ભુતતરા નાન્યત્ર સા વીક્ષ્યતે ॥ ૮॥

શ્રીશઙ્કરાર્યકરુણાવશતઃ પ્રણીતં
સ્તોત્રં તદીયમનુવર્ણયુતં તદઙ્ઘ્ર્યોઃ  ।

ભક્ત્યા સમર્પિતમિદં   પઠતાં નરાણાં
વિદ્યાં વિરક્તિમતુલાં ગુરુરાટ્ તનોતુ ॥ ૯॥

ઇતિ શ્રીજગદ્રુરુ શ્રીશ‍ૃઙ્ગેરીપીઠાધિપ  શ્રીચન્દ્રશેખરભારતી
શ્રીપાદૈઃ વિરચિતા આચાર્યપદાવલમ્બનસ્તુતિઃ સમાપ્તા ।

